
SIARAN MEDIA 
 

KPKT PERKENAL GERAN PROJEK RINTIS BANDAR MASA 
HADAPAN MENERUSI MUF2026 

 
 

KUALA LUMPUR, 19 Oktober 2026 – Kementerian Perumahan dan Kerajaan 

Tempatan (KPKT) melalui agensinya, URBANICE Malaysia memperkenalkan Inisiatif 

Geran Projek Rintis Bandar Masa Hadapan MUF bagi menterjemahkan idea inovatif 

dan cadangan komuniti kepada projek pembangunan bandar yang memberikan manfaat 

langsung kepada rakyat. 
 
Inisiatif tersebut diumumkan bersempena Forum Bandar Malaysia 2026 (Malaysia 

Urban Forum - MUF2026 Accelerator) edisi kelapan yang dirasmikan oleh Menteri 

Perumahan dan Kerajaan Tempatan, YB Tuan Nga Kor Ming di Dewan Seri Seroja, 

Putrajaya, hari ini. 
 
Bertemakan “Bandar Masa Hadapan yang Ingin Kami Diami”, MUF2026 Accelerator 

menjadi platform strategik yang menghimpunkan pelbagai pihak berkepentingan bagi 

merangka penyelesaian inovatif terhadap cabaran pembandaran, sekali gus 

memperkukuh agenda pembangunan bandar yang inklusif, mampan dan berdaya tahan. 
 
Bagi merealisasikan inisiatif tersebut, KPKT melalui URBANICE Malaysia akan 

menyediakan peruntukan geran berjumlah RM24,000.00 bagi menyokong pelaksanaan 

tiga (3) projek rintis.  Pemenang Geran Projek Rintis Masa Hadapan MUF2026 

merangkumi : 

1. Kumpulan Akar Umbi: Sehingga RM10,000.00 

- Persatuan Bagi Orang Buta Malaysia (Malaysian Association For The Blind) 

- Projek : Latihan Audit Aksesibiliti Kepada OKU Penglihatan 

2. Kumpulan Belia: Sehingga RM10,000.00 

- Malaysian Institute of Planners Youth Wing & Placemaking Malaysia 

- Projek : Ruang Ketiga Untuk Belia Tanjung Malim 

3. Kumpulan Kanak-kanak: Sehingga RM4,000.00 

- Kumpulan Pengakap Laut 07 Titiwangsa 

- Projek : Pondok Laluan Pejalan Teduh  

Pelaksanaan projek dijangka bermula pada November 2026 hingga April 2027, tertakluk 

kepada proses penilaian dan kelulusan yang berkaitan. 
 
Inisiatif ini bertujuan menggalakkan pembangunan penyelesaian praktikal dan berimpak 

tinggi berdasarkan keperluan sebenar komuniti, khususnya dalam aspek peningkatan 

kualiti persekitaran bandar, kemudahan awam, kelestarian alam sekitar dan 

kesejahteraan penduduk. 

YB Tuan Nga Kor Ming, yang juga Presiden Perhimpunan UN-Habitat, dalam ucapannya 

menegaskan bahawa kepesatan pembandaran negara memerlukan pendekatan 

perancangan dan pengurusan bandar yang lebih progresif, inovatif serta berpaksikan 

kesejahteraan rakyat. 
 
“Pada masa ini, kira-kira 76% rakyat Malaysia menetap di kawasan bandar dan kadar 

pembandaran diunjurkan mencecah 85% menjelang tahun 2040,” katanya. 
 
Menurut beliau, peningkatan kadar pembandaran menuntut perancangan yang lebih 

menyeluruh bagi memastikan pembangunan fizikal seiring dengan penyediaan 

infrastruktur berkualiti, persekitaran yang selamat, kemudahan awam yang kondusif serta 

peningkatan taraf hidup masyarakat. 
 
KPKT sentiasa prihatin terhadap keperluan semua lapisan masyarakat. Melalui 

URBANICE, KPKT telah menyediakan 122 ruang komuniti di kawasan Program 

Perumahan Rakyat (PPR) bagi membolehkan penduduk menjalankan pelbagai aktiviti 

bersama, termasuk sudut membaca untuk kanak-kanak. Kita berhasrat untuk 

menyediakan ruang komuniti di setiap kawasan PPR, supaya golongan berkeperluan juga 

dapat akses kepada kemudahan yang selesa untuk membaca, belajar dan berinteraksi, 

sekali gus meningkatkan tahap kebahagiaan dan kesejahteraan masyarakat setempat. 
 
Penganjuran MUF2026 juga selari dengan hala tuju pembangunan bandar negara 

menerusi Rancangan Fizikal Negara Kelima (RFN5) dan Dasar Perbandaran Negara 

Ketiga (DPN3) yang telah diluluskan dalam Mesyuarat Majlis Perancang Fizikal Negara 

(MPFN) Ke-51 pada 12 Oktober 2026. Kedua-dua dasar tersebut menjadi landasan 

penting dalam memperkukuh perancangan dan pembangunan bandar yang lebih 

mampan, berdaya tahan serta berorientasikan kesejahteraan rakyat. 
 
Sehubungan itu, pengenalan Inisiatif Geran Projek Rintis Bandar Masa Hadapan MUF 

mencerminkan pendekatan KPKT yang bukan sahaja menekankan perancangan dasar, 

malah memberi peluang kepada rakyat untuk menterjemahkan idea mereka kepada 

tindakan nyata dalam menyelesaikan masalah yang dihadapi dan membawa manfaat 

yang dapat dirasai oleh komuniti setempat. 
 
“Kejayaan MUF2026 bukan diukur berdasarkan jumlah sesi yang dianjurkan atau resolusi 

yang dihasilkan, tetapi sejauh mana idea-idea ini berjaya diterjemahkan kepada tindakan 

nyata dan membawa perubahan bermakna kepada negara,” tegas beliau. 
 
Kelainan MUF2026 Accelerator pada tahun ini turut terletak pada pendekatan penyertaan 

yang lebih inklusif dengan menghimpunkan lima kumpulan utama iaitu Wanita, Belia, Ahli 

Akademik, Komuniti Akar Umbi dan Kanak-Kanak bagi memastikan suara serta aspirasi 

pelbagai lapisan masyarakat diambil kira dalam membentuk bandar masa hadapan. 
 
Antara lima (5) hasil utama yang disasarkan menerusi forum ini ialah penghasilan 

Seruan Tindakan MUF2026, pengenalpastian projek rintis berimpak tinggi, pengukuhan 

kerjasama strategik, penyediaan pelan pelaksanaan yang jelas serta mekanisme 

pemantauan bagi menilai keberkesanan dan potensi peluasan inisiatif yang berjaya. 

URBANICE Malaysia akan bertindak sebagai pemudah cara, penyelaras dan pemantau 

pelaksanaan projek rintis dengan kerjasama pelbagai pihak berkepentingan bagi 

memastikan cadangan terpilih dapat dilaksanakan secara berkesan dan berpotensi 

diperluas ke kawasan bandar lain. 
 
Penganjuran MUF2026 turut mendapat sokongan rakan strategik termasuk Perbadanan 

Putrajaya dan Airbnb, selain penglibatan agensi kerajaan, pihak berkuasa tempatan, 

sektor swasta, institusi akademik serta wakil komuniti. 
 
Melalui pendekatan berorientasikan tindakan ini, KPKT komited untuk memastikan idea 

dan aspirasi komuniti tidak terhenti pada peringkat perbincangan semata-mata, 

sebaliknya diterjemahkan kepada inisiatif yang memberikan impak nyata ke arah 

pembentukan bandar yang lebih inklusif, selamat, mampan dan berdaya huni, selaras 

dengan aspirasi Malaysia MADANI. 

 

#MalaysiaMADANI 
#Kesejahteraan 
#StrongerTogether 
#DemiPertiwi 
#UnityInDiversity 
#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan 
Penyelamat Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. 
PLANMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan Perumahan dan Kerajaan 
Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara 
Berhad (SPNB) dan Perbadanan PR1MA Malaysia (PR1MA). 

